Adran 1 Crynodebau sector:
Addysg bellach

Cyd-destun

Yn lonawr 2021, roedd 12 o golegau yn darparu cyrsiau
addysg bellach yng Nghymru. Mae llawer o'r colegau
addysg bellach yn sefydliadau mawr aml-safle sy'n
cwmpasu ardal ddaearyddol eang. Mae lleiafrif o golegau,
fel Grwp Llandrillo Menai, Grwp Colegau NPTC a Choleg
Cambria, yn gweithredu fel grwp, gyda nifer o safleoedd yn
gweithredu o dan enwau colegau ar wahan o dan reolaeth
gyffredinol un sefydliad addysg bellach. Mae ychydig o
golegau, gan gynnwys Coleg Merthyr Tudful a Choleg Sir
Gar (sy'n cynnwys Coleg Ceredigion), yn gweithredu fel
is-gyrff ym mherchnogaeth lwyr sefydliadau addysg uwch.

Nododd adroddiad gan ColegauCymru (Buchanan et

al., 2020) fod cofrestriadau addysg bellach wedi bod yn
gostwng yn y blynyddoedd diwethaf, yn enwedig ymhlith
y rheiny sy'n astudio’'n rhan-amser. Mae'r wybodaeth
ddiweddaraf a gyhoeddwyd yn dangos, yn 2019-2020,
bod 94,220 o ddysgwyr wedi ymgymryd a rhaglenni dysgu
addysg bellach (LIlywodraeth Cymru, 2021i). O'r rhain, bu
46,290 yn astudio ar raglenni amser llawn, a 47,930 yn
astudio’'n rhan-amser. Disgwylir i nifer y cofrestriadau rhan-
amser ostwng ymhellach yn 2020-2021, yn bennaf yn sqil
effaith pandemig COVID-19.

Eleni, parhaodd gweithgareddau arolygu i fod wedi'u

hatal oherwydd argyfwng COVID-19. Fel rhan o'n gwaith
ymgysylltu a’r sector, parhaom ag ymgysylltiad ein
harolygwyr cyswllt a cholegau o bell. Canolbwyntiodd ein
trafodaethau gydag arweinwyr ar les dysgwyr a staff, sut yr
oedd colegau’'n cefnogi addysgu a dysgu ac arweinyddiaeth
trwy gydol y pandemig. Hefyd, casglom dystiolaeth ar
gyfer y pedwar adolygiad thematig. Yn nhymor yr haf 2021,
ymwelom ag ychydig o golegau i gael gwybod sut roeddent
wedi addasu i ddychwelyd i gyflwyno wyneb yn wyneb.

ed to the return to face-to-face delivery.

Lles

Eleni, parhaodd colegau i roi blaenoriaeth allweddol i iechyd a lles dysgwyr
a staff. Trefnont fod ystod eang o wasanaethau cymorth ar gyfer dysgwyr
ar gael yn ystod cyfnodau clo, a phan oedd mwy o ddysgu ar y safle'n mynd
rhagddo.

Ar 6l dychwelyd i ddysqu ar y safle o Fedi 2020, trefnodd y rhan fwyaf o
golegau fod cefnogaeth wyneb yn wyneb ar gyfer lles dysgwyr ar gael
yn ehangach, yn amodol ar asesiadau risg ac addasiadau i helpu cadw
pellter cymdeithasol. Roedd adnoddau lles ar-lein, dogfennau arweiniad,
gwybodaeth am gymorth a phrosesau atgyfeirio ar-lein ar gael i'r holl
ddysgwyr hefyd.

Newidiodd colegau eu darpariaeth cymorth yn raddol wrth i gyfyngiadau ar
safleoedd lacio. Mewn llawer o achosion, rhoddodd colegau flaenoriaeth i
ddysgwyr agored i niwed a difreintiedig, gan gynnwys dysgwyr ar raglenni
medrau byw’n annibynnol, ar gyfer mynychu ar y safle ac i gael cymorth.

Parhaodd colegau i roi cymorth bugeiliol trwy gydol y flwyddyn drwy
sesiynau wyneb yn wyneb a thiwtorialau ar-lein, gan ddibynnu ar b’'un a
oedd dysgwyr yn gallu mynychu ar y safle. Adroddont am alw uchel am
gwnsela, ac adroddodd llawer hefyd am gynnydd mewn atgyfeiriadau
diogelu, yn enwedig mewn perthynas a hunan-niweidio a meddyliau am
hunanladdiad. Gweithiodd darparwyr yn agos gydag asiantaethau allanol

i wneud yn siwr bod cymorth priodol ar gael ar gyfer y dysgwyr hyn.
Cynhaliodd colegau gyswllt rheolaidd a dysgwyr nad oeddent yn ymgysylltu
a gweithgareddau dysgu wedi'u cynllunio er mwyn gwirio eu lles.

Cynhaliodd y rhan fwyaf o golegau arolygon lles o ddysgwyr. Yn yr arolygon
hyn, adroddodd llawer o ddysgwyr, yn ystod cyfnodau o ddysgu o bell,

eu bod wedi gweld eisiau eu ffrindiau, cyswllt wyneb yn wyneb gyda

staff addysgu a rhyngweithio cymdeithasol gyda chymuned ehangach y
coleg. Nododd llawer o ddysgwyr eu bod yn arbennig o bryderus ynglyn

a'r ansicrwydd o ran eu hasesiadau terfynol a rhagolygon pontio i addysg
uwch neu i gyflogaeth.

Cynhaliodd colegau gyswlit rheolaidd gyda dysgwyr agored i niwed trwy
gyfarfodydd wyneb yn wyneb, dros y ffon, trwy negeseuon testun, y
cyfryngau cymdeithasol, galwadau fideo a llwyfannau ar-lein. Defnyddiont
grantiau Llywodraeth Cymru i helpu darparu cymorth i ddysgwyr yr oedd
hawl ganddynt gael prydau am ddim i fforddio prydau bwyd yn ystod
cyfnodau gwyliau, fel yr amlinellir ymhellach yn adroddiad yr Education
Policy Institute, ‘Education policy responses across the UK to the
pandemic’. (Sibieta a Cottell, 2020)

Roedd rhannu mynediad, yn hytrach na chael mynediad llwyr i ddyfais
ddigidol yn gyffredin ymhlith dysgwyr, fel y nodwyd hefyd gan Gomisiynydd
Plant Cymru (2021b). Yn ogystal, nid oedd mynediad i'r rhyngrwyd gan

rai teuluoedd, neu adroddont nad oedd ganddynt Iwfansau data digonol.

Er mwyn mynd i'r afael &'r pryderon hyn, benthycodd colegau niferoedd
sylweddol o offer i ddysgwyr, darparu dyfeisiau Wi-Fi cludadwy neu helpu
gyda chostau prynu data symudol.

Ymagwedd coleg cyfan
at iechyd meddwl a lles
emosiynol

Bu uwch arweinwyr yng
Ngholeg Penybont yn
ymgysylltu'n helaeth &
dysgwyr, staff, cynrychiolwyr
undebau llafur a
llywodraethwyr i nodi bylchau
penodol yn y ddarpariaeth
cymorth bresennol. Mae

hyn wedi'u galluogi i
ddatblygu strategaeth les

glir a chydlynus. Mae'r coleg
yn ymdrechu i ddatblygu
amgylchedd diogel a
chefnogol lle gall arweinwyr a
staff drafod materion iechyd
meddwl yn agored a chael
ystod eang o wasanaethau
cymorth.

Blaenoriaethu cymorth ar
gyfer dysgwyr

Penderfynodd Coleg Sir

Gar a Choleg Ceredigion
flaenoriaethu a mynd ar
drywydd yr holl atgyfeiriadau
newydd ar gyfer cymorth
dysgwyr, gan ddefnyddio
offeryn gwerthuso angen
cychwynnol safonol i helpu
pennu’r ymyriadau cymorth
mwyaf priodol. Creodd y tim
cymorth dysgu gofrestr ‘dan
risg’ o ddysgwyr, gan gynnwys
y rhai roeddent eisoes wedi'u
cefnogi. Fe wnaeth y dull
brysbennu newydd helpu
lleihau oedi a lleihau rhestrau
aros.

Darparodd staff, fel cynorthwywyr cymorth dysgu, gymorth unigol a
chymorth mewn grwpiau bach i gefnogi dysgwyr ag anghenion dysgu
ychwanegol trwy gymysgedd o weithgareddau ar-lein ac wyneb yn wyneb.
Er enghraifft, wrth gyflwyno dysgu o bell, gwnaeth colegau ddefnydd o
nodweddion fel ‘ystafelloedd ymneilltuo’ a ‘swyddogaethau recordio’ a oedd
ar gael drwy lwyfannau ar-lein.

Addysgu, hyfforddi, dysgu a'r cwricwlwm

Wrth i gyfyngiadau'r cyfnod clo lacio ym mis Medi 2020, dychwelodd y rhan
fwyaf o ddysgwyr i safleoedd coleg am o leiaf rywfaint o'u hamser dysqgu,
ond parhaodd llawer o ddysgwyr i ymgymryd ag o leiaf hanner eu dysgu o
bell. Derbyniodd ychydig iawn o ddysgwyr, fel y rheiny ar raglenni medrau
dysgu annibynnol, y rhan fwyaf o’u dysgu neu eu holl ddysgu ar y safle
oherwydd anawsterau yn cyflwyno'r ddarpariaeth hon yn effeithiol o bell.

Dilynodd colegau ganllawiau Llywodraeth Cymru ar ddod & dysgwyr yn 6l ar
y safle. Er enghraifft, rhoddwyd blaenoriaeth ganddynt i ddysgwyr agored i
niwed a darparu gweithgareddau dysgu ac asesu ar y safle ar gyfer dysgwyr
a oedd yn ymgymryd a chymwysterau trwydded i ymarfer, fel ar gyfer
rhaglenni achredu trydanol a nwy. Roedd bron yr holl ddysgwyr nad oeddent
yn gallu cwblhau asesiadau ar gyfer y cymwysterau hyn y llynedd wedi gallu
cyflawni'u cymhwyster yn nhymor yr hydref.

Er i gyfyngiadau lacio ar gyfer cyflwyno ar safleoedd ym Medi 2020,
parhaodd addysgu ac asesu pynciau ymarferol i fod yn heriol yn sgil
cyfyngiadau parhaus ar feintiau grwpiau i fodloni gofynion cadw pellter
cymdeithasol. Gweithiodd colegau yn agos a ColegauCymru a Llywodraeth
Cymru i gytuno bod cynnwys cwricwlwm cyfan y rhan fwyaf o raglenni
dysgu amser llawn, gan gynnwys ystod y cymwysterau y mae'r rhain yn eu
cynnwys, yn cael ei addasu i ganolbwyntio ar brif gymhwyster dysgwyr.

Eleni, parhaodd colegau addysg bellach i ymestyn a gwella'u capasiti ar
gyfer dysgu o bell ar draws yr holl raglenni dysgu, gan ddefnyddio ystod
o lwyfannau dysgu ar-lein. Mae'r rhan fwyaf o golegau wedi parhau i
fabwysiadu dull dysgu cyfunol fel elfen annatod o lawer o raglenni dysgu.
Roeddent yn barod i droi'n 6l at gyflwyno dysgu o bell yn gyfan gwbl, lle'r
oedd angen.

Yn ystod tymor y gwanwyn, cyflwynwyd bron yr holl ddysgu ar-lein ar gyfer
y rhan fwyaf o ddysgwyr, gyda nifer fach, ond nifer a oedd yn cynyddu’'n
raddol, yn dechrau dychwelyd i safleoedd coleg i gwblhau asesiadau
ymarferol a phrofion cadarnhau Sgiliau Hanfodol Cymru. Cynyddodd y rhan
fwyaf o golegau gyfran yr addysgu wyneb yn wyneb ar gyfer dysgwyr yn
sylweddol ar 6l egwyl y Pasg.

Roedd asesu crynodol yn her arbennig i golegau, staff addysgu a’'u dysgwyr.
Roedd y trefniadau asesu diwygiedig ar draws ystod y cymwysterau
galwedigaethol yn fwy cymhleth i'w gweithredu nag ar gyfer TGAU a Safon
Uwch, yn enwedig lle’r oedd angen asesiadau ymarferol a gweithgareddau
lleoliadau gwaith yn ofynnol o hyd. Parhaodd cyfleoedd lleoliadau gwaith i
fod wedi'u cyfyngu yn ddifrifol oherwydd y pandemig, er i gyfyngiadau gael
eu llacio’'n raddol ar draws llawer o sectorau galwedigaethol. Yn ystod y
flwyddyn hon, lleisiodd arweinwyr coleg eu pryderon eto ynglyn a'r diffyg
canllawiau amserol, eglur gan reoleiddwyr a sefydliadau dyfarnu ary
trefniadau diwygiedig ar gyfer asesu ac achredu yn 2020-2021.

Darparwyd adborth defnyddiol o ‘arolygon cyflym’ o ddysgwyr a staff, a
chyfarfodydd staff cyson, i lywio'r gwerthuso parhaus o fodelau dysgu
cyfunol, a helpodd hynny i nodi meysydd i'w gwella. Trwy gydol y flwyddyn,
parhaodd colegau i reoli presenoldeb dysgwyr a staff ar y safle yn bwyllog,
trwy barhau i gymhwyso gofynion cadw pellter cymdeithasol yn adeiladau’r
coleg ac o’'u hamgylch. Er enghraifft, fe wnaethant leihau meintiau grwpiau,
rhoi blaenoriaeth i sesiynau ymarferol a threfnu diwrnodau mynychu
dysgwyr bob yn ail er mwyn helpu rheoli trosglwyddo'r feirws.

Arweinyddiaeth

Eleni, parhaodd arweinwyr colegau i ymateb yn gyflym ac yn gadarnhaol i'r [lu
o heriau a gyflwynwyd gan y pandemig parhaus. Nodont fod perthnasoedd
gweithio cadarnhaol gydag undebau llafur wedi helpu hwyluso’r hyblygrwydd
mewn arferion gweithio i ymdopi ag amgylchiadau newidiol trwy gydol

y flwyddyn. Parhaodd arweinwyr colegau i gyfarfod yn rheolaidd drwy'r
flwyddyn i gynllunio a rhannu ymatebion i COVID-19. Buont yn gweithio’n
agos gyda Llywodraeth Cymru a rhanddeiliaid allweddol eraill i ddiweddaru
canllawiau ar gyfer ffyrdd diwygiedig o weithio wrth i sefyllfa COVID-19
ddatblygu.

Cynhaliodd arweinwyr colegau eu cyfathrebiadau gyda rhanddeiliaid allanol,
gan gynnwys rhieni a chyflogwyr, drwy eu gwefannau yn bennaf, a thrwy
bostiadau ar y cyfryngau cymdeithasol. Cynhaliont gyfathrebu mewnol da
gyda staff, er enghraifft trwy gynnal sesiynau briffio staff wythnosol ar-lein

a chylchredeg bwletinau staff wythnosol. Parhaodd arweinwyr i ddefnyddio
cyfarfodydd rhithwir er mwyn lleihau teithio a helpu lleihau risg trosglwyddo'r
feirws. Adroddont fod y rhan fwyaf o staff wedi dangos mwy o hyblygrwydd
a gwydnwch wrth addasu i ffyrdd newidiol o weithio, gan gynnwys y
trosglwyddo rhwng gweithgareddau o bell a gweithgareddau ar y safle.

Darparodd colegau gymorth parhaus i ddatblygu a diweddaru medrau
digidol yr holl staff, gan gynnwys dysgu proffesiynol helaeth ar gyfer staff ar
addysgeg benodol i ddysgu o bell a dysgu cyfunol. Er enghraifft, mae staff
sy'n cyflwyno rhaglenni addysg gychwynnol athrawon ar gyfer athrawon
6l-16 wedi cynyddu'u ffocws ar ddulliau cyflwyno cyfunol ac o bell ers

yr achosion o'r pandemig. Rhoddodd arweinwyr sylw gofalus i ddarparu

arweiniad a chymorth i staff ar weithredu trefniadau ar gyfer graddau a bennir

gan ganolfannau ar draws llawer o gymwysterau.

Darparu golwg gyfannol
o'u cynnydd i ddysgwyr
Safon Uwch

Ym Medi 2020, cryfhaodd
Grwp Llandrillo Menai ei
ddefnydd o bwyntiau monitro
ffurfiol ddwywaith bob hanner
tymor. Roedd dysgwyr yn
cyflwyno darn sylweddol o
waith wedi'i asesu, ac roedd
athrawon yn coladu graddau’'n
ganolog trwy lyfr marcio
electronig. Pan fyddai dysgwyr
yn mynd i mewn i'r system,
roeddent yn gallu gweld eu
cynnydd dros gyfnod a mynd
at adborth personoledig am
eu hasesiadau. Adroddodd
dysgwyr fod y dulliau hyn
wedi gwella’u dealltwriaeth o'u
cynnydd ers i gyrsiau symud
ar-lein.

Dysgu wyneb yn wyneb
diogel

Yn ystod cyfnodau pan oedd
dysgwyr yn cael mynd ary
safle yn ystod y pandemig,
rhannodd staff yng Ngholeg
Catholig Chweched Dosbarth
Dewi Sant bob grwp addysgu
yn ddau a defnyddio cyfuniad
o gyflwyno o bell ac wyneb yn
wyneb ary safle ar yr un pryd.
Roedd un hanner o bob grip
addysgu yn mynychu gwersi
yn ystod y ddau ddiwrnod a
hanner cyntaf bob wythnos,
tra bod hanner arall y grivp

yn ymuno a'r gwersi o bell

o gartref, gan ddefnyddio
cysylltiad byw i'r ystafell
ddosbarth. Gwrthdrowyd y
trefniadau gan athrawon ar
gyfer ail hanner yr wythnos i
alluogi'r holl ddysgwyr gael
budd o fynychu'r ddarpariaeth
ary safle.

Darparodd colegau gymorth cryf ar gyfer lles staff yn ystod cyfnodau o
weithio gartref ac yn ystod y trosglwyddo'n 6l i'r campysau. Er enghraifft,
trefnont fod gwasanaethau cwnsela ar gael i staff, naill ai drwy gwnselwyr
y colegau eu hunain neu drwy raglenni allanol cymorth i weithwyr.
Recriwtiwyd dysgwyr addysg bellach ar gyfer 2021-2022 trwy gymysgedd
o weithgareddau ar-lein ac wyneb yn wyneb, gyda staff yn cyflwyno

ystod o ddigwyddiadau diwrnod agored rhithwir, sesiynau blasu ar-lein ac
ymweliadau a safleoedd wedi'u trefnu.

Parhaodd trefniadau sicrhau ansawdd i ddatblygu i adlewyrchu’r defnydd
o ddulliau dysgu cyfunol. Yn gyffredinol, roedd y dulliau a fabwysiadwyd
yn rhoi pwyslais cryf ar gymorth ar y ddwy ochr a rhannu arfer effeithiol yn
hytrach na gorganolbwyntio ar ddeilliannau a data perfformiad dysgwyr.
Er enghraifft, cafodd llawer o arsylwadau o addysgu a dysgu eu harwain
gan gymheiriaid yn hytrach na’u cynnal gan reolwyr llinell. Mae colegau’n
parhau i ddefnyddio adborth o arolygon o ddysgwyr a staff i werthuso a
helpu gwella effeithiolrwydd darpariaeth.

Parhaodd byrddau llywodraethol ac is-bwyllgorau byrddau colegau i
gyfarfod yn rheolaidd trwy gydol y flwyddyn. Cynhaliwyd cyfarfodydd trwy
Iwyfannau ar-lein ac adroddodd dysgwyr fod llywodraethwyr wedi cael
gwybodaeth gyson am y prif ddatblygiadau’n ymwneud a sefyllfa COVID-19,
yn ogystal &'i effaith ar benderfyniadau allweddol.

Darparodd Llywodraeth Cymru gymorth ariannol sylweddol i golegau i helpu
gyda lles staff a dysgwyr, i ddarparu sesiynau dal i fyny ar gyfer dysgwyr

ac i fynd i'r afael ag amddifadedd digidol a chostau ychwanegol eraill yn
deillio o COVID-19. O ganlyniad, cynhaliodd colegau sefyllfa ariannol gref yn
gyffredinol er gwaetha'r pandemig.

Gweithgarwch dilynol

Nid oedd angen gweithgarwch dilynol ar gyfer unrhyw golegau addysg
bellach eleni.

Dysgu proffesiynol ar-lein

Mae Coleg Merthyr Tudful wedi
canolbwyntio ar sesiynau dysgu
proffesiynol sydd a fformat
eang cyffredin; fe'u cynhelir
ar-lein ac maent yn para 30
munud. Roedd adborth gan
athrawon yn awgrymu bod y
sesiynau amrywiol wedi darparu
dewislen gyfleoedd tanio
cyflym i ddysgu am dechnegau
a strategaethau defnyddiol

i gynorthwyo eu haddysgu
cyffredinol. Teimlai staff fod

y sesiynau wedi eu helpu i
gynllunio a chyflwyno sesiynau
dysgu cyfunol ac o bell yn fwy
effeithiol.

Gwerthuso
effeithiolrwydd addysgu
adysgu

Yn Rhagfyr 2020, cyflwynodd
Coleg Catholig Chweched
Dosbarth Dewi Sant drefniadau
‘myfyrio ar wersi’ ar gyfer
gwerthuso effeithiolrwydd
addysgu a dysgu. Roedd

staff addysgu yn dewis o blith
pedwar dull o werthuso'u
haddysgu, dysgu a phrofiad
myfyrwyr. Nod y trefniadau
hyn yw cynnal ffocws ar
welliant parhaus a rhannu
arfer effeithiol, ni waeth p'un

a gaiff addysgu ei gyflwyno o
bell neu wyneb yn wyneb. Gan
ddefnyddio’r dulliau hyn, mae'r
coleg yn adrodd bod gan staff
berchnogaeth sylweddol ary
broses, sy'n cefnogi eu lles.

